
Gizakia, animalia berezia

 Jon Sudupe  saiakera egilea 

Hona hemen gaur egungo arazo filosofikorik eztabaidatuenetako bat: non dago gizatasunaren eta aberetasunaren arteko muga? Zertan datza giza berezitasuna? Ba al dago, Kanten zentzuan, gizakia transzendentalki bereizten duen ezer? 
Jarrerak bitan banatzen dira auzi honetan ere. Gizakiaren espezifikotasun ontologikoa defenditzen dutenak daude alde batean; eta animalien eta gizakien arteko diferentzia oro ukatzen dutenak, bestean. Azkeneko hauen iritzian, gizakia abere hutsa da. Animalia espezie bat gehiago, beste batzuen artean.

Gaur egungo zenbait korronterentzat, parekideak dira gizakiak eta animaliak. Badirudi desagertu egin direla naturaren eta kulturaren arteko mugak. «Gora animaliak» oihupean, tesi animalistek indar handia hartu dute azken aldiotan. Guk bezalaxe, sentitu eta «hitz egiten» omen dute. Guk ditugun eskubide berak omen dituzte. Naturalismo erradikal horren aldekoak dira, besteak beste, Peter Singer, Jesus Mosterin eta, oker ez banago, Txillardegi bera gurean. 

Espainiako filosoforik inportanteenetakoa den Victor Gomez Pinek liburu mamitsua idatzi du auzi honen gainean (El hombre, un animal singular, Madril, 2005). Jakina, ez dator inola ere bat gizakia eta beste animaliak maila berean jartzen dituztenekin. Nahiz eta genetikoki besteak bezalako animalia izan, kultura espezifiko baten sortzailea da gizakia (eta adibide ugarirekin frogatzen du hori). Biologiaren eta kulturaren arteko nahasketa dela esango genuke. Ez erredukzionismorik, ez transzendentziarik, hortaz. 

Zein da, zehazki, gizakia gainerako animaliengandik bereizten duen ezaugarria? Galdera horri erantzun argia eman zion Noam Chomskyk 1966an: hizkuntzak egiten gaitu gizaki. Mintzamenak bereizten gaitu gainerako animaliengandik. Haragia logos egin zela dio Gomez Pinek. Gizakiak logos-dun animaliak gara, hiztunak, alegia. Sapiens izatetik loquens izatera pasatu gara. Haustura moduko bat da hori eboluzioaren katean. Animalia berezia da gizakia: ez abere hutsa ez makina soila. Hizkuntza da bere berezitasuna. Linguistikoki berak bakarrik gogoeta egin dezake bere buruaz, bere izaeraz eta bere etorkizunaz (eta gainerako espezieenaz). 

Bertrand Russellen hitzak ekar ditzakegu hona: «Zakur baten zaunka oso adierazgarria izanagatik, ezingo dizu inoiz esan bere gurasoak pobreak zirela baina ondraduak». Estetikak eta etikak tximinoengandik desberdintzen gaituzte.

Chomskyk zioen martiztar batek gure planeta bisitatuko balu, lurtar guztiok hizkuntza berbera hitz egiten dugula pentsatuko lukeela. Izan ere, hizkuntza baten eta bestearen arteko azaleko ezberdintasunak gorabehera, denak funtsean berdinak dira. Hizkuntza guztiek dute, oinarrian, komuna zaien gramatika unibertsala. 

Bada beste eztabaida bat ere: inguruneak ala herentziak moldatzen gaitu? Psikologiaren mailan bi teoria alternatibo ageri dira hizkuntzaren sorrerari dagokionean: jarrera «innatista» eta jarrera «anbientalista». Azkeneko hauentzat, ohol soil baten antzekoa da hasieran adimena: esperientziatik datorkio ezaguera. Aurrenekoentzat, aldiz, gizakiaren ahalmen innatoa da hizkuntza. Giza lengoaia ez da ikasten instantzia bat idazten ikasten den bezala. Aitzitik, gure burmuinaren makineria biologikoaren pieza da. 

Hizkuntza, azken ikerketen arabera, sortzetiko gaitasun biologikoa da, gure espeziearen ezaugarri. Hizkuntza trebetasun konplexu eta berezitua da, haurrarengan berez-berez garatzen dena, ahalegin kontzienterik egin gabe. Hori dela eta, zientzialari kognitibo batzuek ahalmen psikologikotzat daukate mintzaira. Organo mental, sistema neural eta modulu konputazional gisa definitzen dute. Steven Pinkerrek nahiago du «sen» hitza erabili. Instintua, alegia. Nahiz eta geneetan izan bere oinarria, giza lengoaiak gaina hartzen dio determinismo genetikoari. 

Hitzak naturaren mugatasunetik askatzen gaitu, errealitatearen berehalakotasunetik ateratzen gaitu. «Dena hitzaren bidez egina da», bai giza duintasuna bai etika. Gomez Pinek bere egiten du Kanten ikuspegia: bada gizakiarengan bere natur kondizioa gainditzen duen zerbait. Hizkuntzaren jabe izanik, gizaki arrazional eta moralak gara. Genetikak baldintzatua egon arren, aukerak egin eta erabakiak hartzeko gai da gizakia. Bere burua gobernatzeko autonomia badu. Izaki librea da, hartara. Lege naturalen menpe egon arren, lege moral bat edo bestea proposa diezaioke bere buruari. Aberea bere senak programaturik dagoen bitartean, gizakiak maniobra askatasuna du naturarekiko. 



